
Fellestenester for musea - regionale løysingar med behov for statlege løyvingar

SAMANDRAG
Den nasjonale museumsreforma starta opp i 2001, og har ei tidsavgrensing til og med 2006. Reforma inneber ei omorganisering av museumssektoren og ei fagleg styrking av heile museumsvesenet. I den faglege styrkinga ligg eit større fokus på bevaringsarbeidet i musea gjennom kompetanseheving innan gjenstandshandsaming, innhenting av restansane på registrering, betra magasin og sist, men ikkje minst, etablering av konserveringstenester i kvart fylke. Både St.meld. nr 22 (1999-2000) Kjelder til kunnskap og oppleving og St.meld. nr. 48 (2002-2003) Kulturpolitikk fram mot 2014 medverka til å skapa store forventningar om statleg medverknad til etablering av faglege fellesløysingar. Fylkeskommunane har teke Stortinget på ordet, og så langt er det gjort store bygningsmessige investeringar i fleire fylke med tanke på etablering av felles magasin. Staten på si side let venta på seg.

FORSLAG TIL VEDTAK 

	1
	St.meld. 22 (1999-2000) Kjelder til kunnskap og oppleving og St.meld. nr. 48 (2002-2003) Kulturpolitikk fram mot 2014 tek til orde for å etablera fellesløysingar på museumsfeltet i kvart fylke/region. Vestlandsregionen ber om at statsmidlane vert løyste ut umiddelbart, slik at utviklingsarbeidet som er sett i gong på Vestlandet kan realiserast i høve til regionens eigne målsettingar.  



	2
	Signala i dei to stortingsmeldingane må følgjast opp med investeringsmidlar, slik at museale fellestenester i dei ulike regionane kan byggjast opp og etablerast etter regionale føresetnader og prioriteringar og med staten som ein reell tilskotspart både på drifts- og investeringssida.

	Vestlandsrådet ber leiar om å følgja opp denne saka ovanfor Kultur- og kyrkjedepartementet og Familie-, kultur- og administrasjonskomiteen i Stortinget.


Paul M. Nilsen

Ingebjørg E. Astrup

FYLKESRÅDMANNEN, 23.03.2004:

Bakgrunn

På Vestlandet har Rogaland, Hordaland og Møre og Romsdal fylkeskommunar sett i gang arbeidet med å etablera museale fellestenester. I Hordaland er det alt investert 10,3 millionar kroner i Salhusprosjektet, og også i Rogaland er det investert innpå 10 millionar i eit felles magasin. I Møre og Romsdal står dei klare med ei tredelt magasinløysing, på Sunnmøre, i Romsdal (som også skal ha konserveringstenester) og på Nordmøre. Sogn og Fjordane vil vurdera fellestenester og fellesmagasinløysingar i 2004, og fylkeskommunen har innleia drøftingar om eit framtidig samarbeid med Hordaland når det gjeld konserveringstenester. Fleire andre fylkeskommunar i Sør-Noreg arbeider med parallelle prosjekt. Fylkeskommunane har teke dei sentrale føringane om ei kvalitetsheving av bevaringsarbeidet i musea på alvor, medan det statlege engasjementet på investeringssida ved halvgått reformtid ikkje har starta opp.

St.meld.nr 22 (1999-2000)- om museum og St.meld.nr 48 (2002-2003) om kultur

Dei to stortingsmeldingane som tek opp museumsfeltet fokuserte sterkt på etablering av fellesløysingar innan konservering og magasinering, der målsettinga er tredelt. For det første er det dokumentert store restansar innan konservering, og dårlege magasin ved dei aller fleste musea i Noreg gjer at den gjenstandsbaserte kulturarven står i fare for å bli øydelagd. Dette er vel dokumentert både i nasjonale og regionale rapportar. Utbygging av magasin- og konserveringstenester i kvart fylke er meint å ta inn att etterslepa og forbetra lagringsforholda. På andre sida har det vore meininga at konserveringstenester skal medverka til ei generell kompetanseheving ved musea ved at dei får tilført ein teknisk fagkompetanse som dei ikkje er i stand til å halda seg med sjølve. Sist, men ikkje minst har det vore ei målsetting at ein gjennom konservering, innhenting av registreringsrestansar og betra lagring vil gjera samlingane betre tilgjengelege både for musea sjølv, for publikum og forskarar. Stortingsmeldinga slo konkret fast at det burde etablerast konserveringstenester i kvart fylke, og skapte såleis store forventningar til statleg medverknad i etableringa av slike tenester. 

Felles sak

Dei fire fylka på Vestlandet står i startgropa med kvar sine prosjekt med ein innbyrdes slektskap. Prosjekta er parallelle i innhald, og er konsekvensar av dei føringane som Stortinget har gitt gjennom handsaminga av to stortingsmeldingar som rører ved museumsfeltet. Så langt har ikkje staten følgt opp sine eigne signal gjennom investeringstilskot, medan fylkeskommunane på si side er i ein situasjon der dei må forskottera den statlege medverkinga. Når fylkeskommunane ikkje veit på kva nivå ei slik statleg medverking vil vera, gjer dette at situasjonen vert nokså prekær. At ein heller ikkje veit om staten i det heile vil delta har me svært dårlege signal å gje når ein skal henta inn pengegåver frå private medspelarar.

Dei ulike fellesprosjekta på Vestlandet bør i denne saka sjå seg sjølv som supplement til kvarandre meir enn som konkurrentar. Det bør reisast ei felles sak mot Kultur- og kyrkjedepartementet og Stortingets Familie-, Kultur- og Administrasjonskomité for å pressa fram ei økonomisk oppfølging av dei signala som er gjevne i dei to stortingsmeldingane som tek opp museumsfeltet.

